
Vedlegg 
1 Søknad om tilskot frå næringsfondet – salsautomatar 

 
Bakgrunn for saka: 
Hunsfoss Opplevelse AS, organisasjonsnummer 916264593 - Vennesla, søkjer 
Fyresdal næringsfond om stønad til innkjøp av salsautomatar, såkalla 
vendingsautomatar. 
 
Hunsfoss Opplevelse AS står bak drifta av arbeidshotellet og søkjer støtte til å etablere 
eit døgnope og sjølvbetent varetilbod for arbeids- og hotellgjester i Fyresdal. Prosjektet 
skal bestå av fire salsautomater som skal samlast ved arbeidshotellet. Dette skal vere 
ein erstatning for å drive kioskhandel eller butikk på arbeidshotellet. Det er tenkt at 
Joker Fyresdal skal stå for påfylling og levering av varer til automatane. 
 
Total kostnad er rekna til kr 550 000, det er tenkt fylgjande finansiering: 
 
Eigekapital   kr 137 500 
Eige arbeid   kr   70 000 
Tilskot næringsfond    kr  412 500 
 
Hunsfos Opplevelse AS søkjer Fyresdal næringsfond om kr 412 500. 
 
 
Vurdering: 
Saka er vurdert ut frå strategi for næring og arbeidsliv Kommuneplanen sin 
samfunnsdel Fyresdal kommune 2023-2035 : 
 
Fyresdal kommune skal leggje til rette for næringsutvikling 

Legge til rette for berekraftige og grøne arbeidsplassar. 

Ein ser positivt på at Hunsfoss Opplevelse AS ønskjer å etablere eit døgnope og 
sjølvbetent varetilbod ved arbeidshotellet. Med den omfattande anleggsaktiviteten knytt 
til datasenterutbygginga på Molandsmoen vil det vere behov for gode service- og 



handelstilbod til arbeidarar som oppheld seg i Fyresdal. Det er også positivt at Joker 
Fyresdal er tenkt involvert som lokal leverandør av varer og påfylling av automatane. 

Marknaden for tiltaket er i stor grad kjent. Utbyggingsaktiviteten på Molandsmoen vil gå 
over fleire år, og ein kjenner planane for opptrapping og venta tal på arbeidarar i 
anleggsperioden. Arbeidshotellet gir i tillegg eit konkret og samla kundegrunnlag. 
Marknadsrisikoen ved etableringa av eit sjølvbetent varetilbod vert derfor vurdert som 
låg. 

Samtidig skal ein søknad om støtte vurderast opp mot føremålet med og retningslinene 
for Fyresdal næringsfond. At kommunen er positiv til eit tiltak og meiner det kan vere eit 
godt tilbod i Fyresdal, er ikkje i seg sjølv grunnlag for at næringsfondet skal bidra med 
finansiering. 

Eit sentralt vilkår for støtte frå næringsfondet er at verksemda er registrert med 
organisasjonsnummer i Fyresdal kommune. Hunsfoss Opplevelse AS er registrert i 
Vennesla kommune og oppfyller dermed ikkje dette vilkåret. 

Det vert vidare normalt ikkje gitt støtte frå næringsfondet til innkjøp av lett omsetteleg 
lausøyre. Salsautomatane som det vert søkt støtte til, må reknast som lausøyre. Dei har 
ein restverdi og kan flyttast, seljast eller nyttast andre stader. Investeringa fell dermed 
utanfor den typen tiltak næringsfondet normalt prioriterer å støtte. 

Tiltaket er også nært knytt til ordinær kommersiell drift. Automatane skal nyttast til 
direkte sal av varer og vil generere løpande inntekter. Søknaden inneheld ikkje budsjett 
for forventa omsetning, driftsresultat eller tilbakebetalingstid for investeringa. Når ein 
samtidig kjenner kundegrunnlaget og vurderer marknadsrisikoen som låg, er det 
vanskeleg å sjå at det ligg føre eit særskilt behov for offentleg støtte for å realisere 
investeringa. 

Den samla vurderinga er derfor at tiltaket i seg sjølv er positivt, men at finansieringa bør 
vere ein del av den kommersielle etableringa og drifta av arbeidshotellet og varetilbodet. 

 
Konklusjon: 
Fyresdal kommune er positiv til etableringa av eit døgnope og sjølvbetent varetilbod ved 
arbeidshotellet og bruk av lokale leverandørar. At tiltaket i seg sjølv vert vurdert som 
positivt, er likevel ikkje det same som at det bør utløyse støtte frå Fyresdal næringsfond. 
Næringsfondet skal nyttast i samsvar med føremålet og gjeldande retningsliner, og 
søknaden oppfyller ikkje fleire sentrale vilkår 
 
Søknaden frå Hunsfoss Opplevelse AS fyller ikkje sentrale krav i retningslinene for 
Fyresdal næringsfond. Verksemda er ikkje registrert i Fyresdal kommune, tiltaket gjeld 
innkjøp av maskiner/lausøyre som normalt ikkje vert prioriterte for støtte, og 
investeringa er nært knytt til ordinær kommersiell drift. 
 
På dette grunnlaget vert det tilrådd at søknaden frå Hunsfoss Opplevelse AS om tilskot 
frå Fyresdal næringsfond vert avslått.  
 
 

Innstilling frå kommunedirektøren: 
Søknad om tilskot frå Hunsfos Opplevelse  AS om tilskot frå Fyresdal næringsfond vert 
avslått då dei ikkje fyller grunnleggande vilkår for tilskot til næringsfondet. 
 



 
 
 
 
 
Ulf Pedersen  
Kommunedirektør Hilde Martini Momrak 
 prosjektkoordinator 

 


	Innstilling frå kommunedirektøren:

